
YURIDIK GERMENEVTIKANING NAZARIY-METODOLOGIK 
ASOSLARI

Annotatsiya. Mazkur maqolada yuridik germenevtikaning vujudga kelishi, uning huquqshunoslik 
metodologiyasidagi oʻrni hamda tarixiy rivojlanish bosqichlari yoritilgan. Gugo Grotsiyning huquqiy matnlarni 
talqin qilishga oid qarashlari, germenevtikaning keyingi taraqqiyotiga koʻrsatgan taʼsiri hamda zamonaviy huquq 
nazariyasidagi ahamiyati ilmiy manbalar asosida yoritilgan. Maqolada germenevtika, yuridik germenevtika va 
huquqiy talqin tushunchalari konseptual tahlil qilingan. Shuningdek, huquqiy normalarni zamon talablari asosida 
sharhlash zarurati va germenevtikaning huquqni qoʻllash amaliyotidagi metodologik vazifalari ochib berilgan. 
Maqolada tarixiylik tamoyiliga asoslanib yuridik germenevtikaning metod sifatidagi ahamiyati tadrijiy tahlil 
qilingan. Tadqiqotda keltirilgan nazariy tahlillardan davlat va huquq nazariyasi va tarixi, huquqiy ta’limotlar tarixi 
ixtisosligi doirasidagi ilmiy-tadqiqot ishlarida foydalanish mumkin. 

Kalit soʻzlar: germenevtika, yuridik germenevtika, talqin (interpretatsiya), huquqiy talqin, Gugo Grotsiy, 
sharhlash metodlari, huquq metodologiyasi, davlat va huquq nazariyasi

ТЕОРЕТИКО-МЕТОДОЛОГИЧЕСКИЕ ОСНОВЫ ЮРИДИЧЕСКОЙ 
ГЕРМЕНЕВТИКИ

Аллаярова Солиха Нарзуллоевна, 
доктор педагогических наук, 

и. о. профессора сектора права, общества и культуры 
Ташкентского государственного юридического университета 

Аннотация. В настоящей статье освещаются становление юридической герменевтики, её 
место в методологии юридической науки, а также этапы её исторического развития. На основе 
научных источников рассмотрены взгляды Гуго Гроция на толкование правовых текстов, их 
влияние на дальнейшее развитие герменевтики и значение в современной теории права. В статье 
проведён концептуальный анализ понятий герменевтики, юридической герменевтики и правового 
толкования. Кроме того, раскрыты необходимость толкования правовых норм с учётом требований 
современности и методологические функции герменевтики в правоприменительной практике. На 
основе принципа историзма последовательно проанализировано значение юридической герменевтики 
как метода. Представленные в исследовании теоретические положения могут быть использованы 
в научно-исследовательских работах по специальностям «Теория и история государства и права» и 
«История правовых учений».

Ключевые слова: герменевтика, юридическая герменевтика, толкование (интерпретация), 
правовое толкование, Гуго Гроций, методы толкования, методология права, теория государства и 
права

THEORETICAL AND METHODOLOGICAL FOUNDATIONS OF LEGAL HERMENEUTICS

Allayarova Solikha Narzulloevna,
Acting Professor of the Department of Law, Society and Culture,

Tashkent State University of Law,
Doctor of Pedagogical Sciences

Abstract. This article examines the emergence of legal hermeneutics, its role in legal methodology, and the 
stages of its historical development. Hugo Grotius’s views on the interpretation of legal texts, his influence on 
the further development of hermeneutics, and his significance in modern legal theory are highlighted based on 
scientific sources. The article provides a conceptual analysis of the concepts of hermeneutics, legal hermeneutics, 
and legal interpretation. The necessity of interpreting legal norms based on modern requirements and the 
methodological tasks of hermeneutics in law enforcement practice are also revealed. The article provides a 
step-by-step analysis of the significance of legal hermeneutics as a method based on the principle of historicity. 
The theoretical analysis presented in the study can be used in research work within the framework of the 
specialty of the theory and history of state and law, the history of legal doctrines.

Keywords: hermeneutics, legal hermeneutics, interpretation, legal interpretation, Hugo Grotius, methods of 
legal interpretation, legal methodology, theory of state and law

Kirish
Huquq tizimining barqaror faoliyat yuritishi 

nafaqat mukammal qonunchilikka, balki huquqiy 
normalarni toʻgʻri talqin qilish mexanizmlariga 
ham bogʻliq. Bizga maʼlumki, yuridik germenev-
tika – huquqiy matnlarni talqin qilish nazariyasi 
va metodologiyasi. U manbalarda huquqshunos 
tadqiqotchilarga huquq normalarida qonun 
ishlab chiquvchi tomonidan nazarda tutilgan 
mazmunni toʻgʻri anglash, ilmiy asosda izohlash 
va huquqni qoʻllash amaliyotida normalarni 
toʻgʻri tatbiq etish imkonini beruvchi ilmiy metod 
sifatida namoyon boʻladi. Ijtimoiy munosabatlar-
ning doimiy ravishda oʻzgarib borishi natijasida 
qonunlarning mazmunini zamon va makonga 
mos tarzda sharhlash zarurati har bir davlat 
va jamiyatda dolzarb ahamiyat kasb etadi. Shu 
nuqtayi nazardan yuridik germenevtika huquqiy 
matnlarni anglash va izohlashning ilmiy metodo-
logiyasi sifatida bugungi kunda respublikamizda 
qonunchilik mazmunini ijtimoiy-huquqiy jihat-
dan talqin qilish va aholiga yetkazishda muhim 
ahamiyatga ega. 

Maqolaning maqsadi huquqiy matnlarni 
sharhlashda yuridik germenevtikaning mazmu-
nini yoritish, uning shakllanish dinamikasi va 
yuridik tadqiqotlar metodi sifatidagi oʻrnini ilmiy 
asoslashdan iborat. 

Yuridik germenevtika mohiyatini yoritish 
germenevtika mazmunini aniqlashtirishni 
taqozo etadi. Shu bois ushbu maqolani tayyor-

lashda Gugo Grotsiy bilan bir qatorda germe-
nevtikaning mumtoz vakillari F. Shleyermaxer 
(2004), V. Diltey (2000), M. Xaydegger (1996), 
H.-G. Gadamer (1988), E. Betti (2021), P. Rik-
yor (2026) kabi olimlar hamda hozirgi kunda 
ushbu sohada ilmiy izlanishlar olib borayotgan 
tadqiqotchi-olimlarning qarashlari oʻrganildi. 
Taʼkidlash lozimki, mavzuga oid ilmiy ishlar qi-
diruvini amalga oshirganda eʼlon qilingan ilmiy 
ishlar mualliflari asosan xorijiy olimlar ekanligi 
maʼlum boʻldi. Shu bilan birga, respublikamiz-
dagi yetakchi huquqshunos olimlar A. Saidov 
(2007), Sh. Oʻrazayev (1991), X. Odilqoriyev 
(2018) va M. Rustamboyevlar (2025) tomoni-
dan nashr qilingan ilmiy-uslubiy nashrlarda hu-
quqiy interpretatsiya va huquq falsafasiga oid 
ayrim maʼlumotlar mavjudligini aytib oʻtishimiz 
lozim.

Xalqaro nufuzli nashrlarda yuridik germenev-
tikaning huquqshunoslikda alohida tadqiqot ob-
yekti sifatida oʻrganilishi va shu yoʻnalishda olib 
borilayotgan ilmiy tadqiqot ishlarining salmoqli 
ekanligidan dalolat beradi. Zero respublikamizda 
yuridik amaliyotda germenevtik metod keng 
qoʻllaniladi. Bizningcha, qonunchilik sharhiga oid 
amaliyotning ilmiy asoslarini oʻrganish qonun 
ijodkorligi va qonun isteʼmolchilari orasidagi 
integratsiyani taʼminlashga xizmat qiladi. 

Ushbu maqolani tayyorlashda oldinroq nashr 
etilgan ilmiy tadqiqotlarimizga ham tayanildi 
(Allayarova & Aleksandrovich, 2025).  

Asosiy qism
Yuridik germenevtikaning shakllanishi. Man-

balarga koʻra yuridik germenevtika teologik ger-
menevtikadan so‘ng X asrda shakllangan. Yuridik 
germenevtika mazmunini anglash “germenevti-
ka” tushunchasiga aniqlik kiritib ketishni taqozo 
qiladi. “Germenevtika” yunoncha “hermeneukos” 
so‘zidan olingan bo‘lib, “tushuntiruvchi”, “talqin 
etuvchi” kabi ma’nolarni bildiradi (Pavlov, 2004). 
Falsafa tarixi ensiklopediyasida “germenevtika – 
keng maʼnoda, ijtimoiy borliqni tushunish sharti 
haqidagi falsafiy taʼlimot, tor maʼnoda, filologiya, 
huquqshunoslik, ilohiyotshunoslik va boshqa 
gumanitar sohaga taalluqli matnlarni o‘rganishda 
qo‘llaniladigan metod va qoidalar to‘plami”, deb 
taʼkidlangan (Gritsanov, 2002). Lekin germe-
nevtikaning qamrovi yuqoridagi taʼrifdan ko‘ra 
keng. Germenevtika shunchaki metod va qoidalar 
to‘plami emas, balki inson borligʻining alohida 
antologik ahamiyatga ega bo‘lgan fenomenidir. 
Chunki germenevtika insonga tushunish va 
tushuntirish imkonini berish bilan borliq (bor 
bo‘lish, mavjudlik)ning muhim asosini tashkil qi-
ladi. Zero maʼnoni tushunish va talqin qilish hayot 
mazmunining tayanch bo‘g‘inidir. 

Yuridik germenevtikaning shakllanishi Yevro-
pada taxminan 1080-yillarda “Rim huquqi” to‘p-
lamining topilishi bilan bogʻliq. Mazkur to‘plam 
katta tarixiy ahamiyatga ega bo‘lib, uni o‘rganish 
uchun dastlab Bolonya huquqshunoslik makta-
bida, keyinchalik Yevropaning boshqa katta sha-
harlarida mutaxassislar tayyorlangan (Еnikeev & 
Shapovalov, 2020). Huquqiy manbalardagi qara-
ma-qarshilik, ziddiyatlarni bartaraf etish uchun 
mutaxassislar tadqiqotlarida sxolastik, dialektik 
metodlarni qo‘llay boshlagan va natijada yuridik 
germenevtika maktabi shakllangan. Keyinchalik 
teologik va yuridik germenevtika ijtimoiy-siyosiy, 
diniy, madaniy muammolarni bartaraf qilish 
uchun birgalikda qo‘llanila boshlangan (Pavlov, 
2004). 

Yuridik germenevtikaning shakllanishi 
qadimgi Rim huquqshunoslari faoliyatiga borib 
taqalsa-da, uning ilmiy asoslari XVII asrda gol-
landiyalik mutafakkir Gugo Grotsiy (1583–1645) 
tomonidan tizimlashtirildi (Kuznetsov, 1991).

Grotsiy “Sharhlash haqida” nomli asarida 
huquqiy matnlarni talqin qilishning ilmiy mezon-
larini ishlab chiqqan bo‘lib, quyidagi sharhlash 
usullarini kompleks tarzda tavsiflaydi:

a.	 grammatik talqin; 
b.	 mantiqiy talqin; 
c.	 tarixiy talqin; 
d.	 texnik (maxsus) talqin; 
e.	 huquqiy amaliyotga asoslangan talqin 

(Grotius, 2005). 
Talqin (interpretatsiya) – tushuncha yoki 

elementlar mohiyatini ularning predmetli shakli, 
bezaklari vositasida bilishga qaratilgan kognitiv 
jarayon ekanligini hisobga olsak Grotsiy tomo-
nidan jahon tarixida birinchi bor huquqiy matn-
larning metakognitiv jihatlari tadqiq etilganligini  
ta’kidlash joiz (Allayarova, 2025). Ushbu yon-
dashuv huquqiy matnni faqat uning soʻzma-soʻz 
mazmuni orqali emas, balki muallif maqsadi, 
tarixiy sharoit va huquqiy tizimning umumiy 
tamoyillari bilan uygʻun holda anglash zarurligini 
asoslab berdi.

Huquqiy talqin tushunchasiga adabiyotlarda 
quyidagicha taʼrif berilgan: “Huquqiy talqin bu – 
qonun, konstitutsiya, shartnoma va vasiyatnoma 
kabi huquqiy matnlarning mazmunini aniqlash 
maqsadida ularni tahlil qilish va tushunish jara-
yoni” (Marmor, 2021). Yana ham soddaroq ifoda-
lasak, huquqiy talqin bu – qonunning asl mazmu-
ni va mohiyatini toʻgʻri tushunish hamda toʻgʻri 
qoʻllash maqsadida aniqlash jarayoni. Taʼkidlash 
lozimki, huquqiy talqin yuridik germenevtikaning 
asosini tashkil qiladi. Gugo Grotsiy tomonidan 
qonun va normativ matnlarning yuqoridagi tas-
nifga koʻra besh turga boʻlib oʻrganilishi huquq 
nazariyasi tarixida muhim oʻrin tutadi. Yuridik 
germenevtikaning keyingi rivoji, xatto falsafiy 
va filologik germenevtikaning taraqqiy etishida 
Grotsiyning talqin qilish metodlari muhim asos 
boʻlib xizmat qilgan (Grotius, 2006).

Grotsiyning fikricha, qonun matnlarida 
uchraydigan noaniqliklar, mavhumliklar va qara-
ma-qarshiliklar huquqni qoʻllash jarayonida turli 
nizolarni keltirib chiqaradi (Grotius, 2006). Shu 
sababli sharhlashning asosiy vazifasi qonunning 
haqiqiy maʼnosini aniqlashdan iborat. Bu ger-
menevtikaning anto-gnoseologik funksiyasidir. 
Grotsiyning ushbu yondashuviga koʻra, qonunning 
matni oʻzgarmas, biroq jamiyat, iqtisodiyot va 
siyosiy munosabatlar oʻzgaradi, natijada huquq 
normalarining asl mazmunini zamonga mos talqin 
etilishi zaruriyati paydo boʻladi. Shu jihatdan 
Grotsiy germenevtikani huquqni zamonga mos-
lashtiruvchi metodologik vosita sifatida baholaydi. 

Yuridik germenevtikaning rivojlanish bos-
qichlari. Grotsiydan keyin yuridik germenev-
tika mustaqil ilmiy yoʻnalish sifatida rivojlana 
boshladi. Ayniqsa, 1768–1834-yillarda yashab 
oʻtgan faylasuf olim Fridrix Shleyermaxer asar-
larida teologiya va yurisprudensiya negizida 
shakllangan yaxlit tizimga solingan germe-
nevtik metodologiya taqdim etildi. Bu davrda 
germenevtika antik davrdan buyon o‘zining 
ikkinchi rivojlanish bosqichini bosib o‘tdi. Bu 
yangilanish bosqichi germenevtikaning falsafiy 
taʼlimot maqomiga ega bo‘lishi bilan bogʻliq edi. 
Shleyermaxerga qadar germenevtika deganda 
matn maʼnosini tushunish yoki talqin qilish 
nazarda tutilar edi, u esa eʼtiborini tushunish 
predmeti (yaʼni nimaga yo‘nalganligi)ga emas, 
balki tushunish tabiatiga qaratdi (Zimmermann, 
2015). Bunda asosiy vazifa maʼnoni tushunish 
mexanizmi edi. Ilgari germenevtik metodo-
logiyaning obyekti doirasiga diniy, filologik, 
yuridik matnlar kirgan bo‘lsa, Shleyermaxer 
taʼlimotlarida har qanday yozma yoki ogʻzaki 
matn, nutq  germenevtikaning obyekti sifatida 
namoyon boʻldi.  

Agar Grotsiy talqin turlarini farqlagan 
boʻlsa, Shleyermaxer matn talqinining ikki turi 
– grammatik va psixologik turlarini farqlaydi: 
birinchi grammatik talqinda muallifning matnga 
maʼno yuklashdagi stilistik mahorati eʼtiborga 
olinadi; ikkinchi psixologik talqinda muallifni 
ijodga undagan, asarini yozishga turtki bo‘lgan 
ichki ongsizlik ibtidosini anglash vazifasi turadi. 
Grammatik va psixologik talqin bir-biri bilan 
uzviy bogʻliq til va tafakkur dialektikasining 
uzilmas aloqasining namoyon bo‘lishidir (Szon-
di, 1995). 

Gugo Grotsiydan boshlangan yuridik germe-
nevtikaning metodologik asoslari yana bir nemis 
faylasufi Vilgelm Diltey (1833–1911) tomonidan 
rivojlantirildi va toʻldirildi. Shleyermaxerga ham-
fikr tarzda Diltey germenevtikaning universal 
xarakterini tasdiqlaydi va uning obyekti masala-
siga eʼtibor qaratadi: germenevtikaning obyekti 
nafaqat yozma yoki ogʻzaki nutq, balki jamiki 
maʼnolarni qamrab oladi. 

Diltey qarashlari asosida ruhiyat masalasi 
o‘ziga xos kategorial ahamiyat kasb etadi: “davr 
ruhi”, “madaniyat ruhi”, “millat ruhi” shular 
jumlasidandir. Dilteyning fikricha, huquqiy talqin 
obyekti boʻlgan har bir matn yuqorida keltirilgan 

taʼsir-ruhiyat asosida tushunilishi lozim (Dilthey, 
2000). Bu qarashlar mutafakkirning germenevtik 
doira tamoyilida aks etadi. Yaʼni qonun (yoki 
norma) ijodkorini yoki uning ijodini tushunish 
uchun avval davr ruhini tushunish kerak, davr 
ruhi esa  o‘ziga xos millat va madaniyat ruhi 
negizida shakllanadi va aksincha – millat, ma-
daniyat, davr ruhini tushunish ijodkor shaxsini 
hamda ijodiy asarini tushunish imkoniyatini 
oshiradi va hokazo.

Yangi davrda yuridik germenevtika inson 
borligʻi va hayot mazmuni fenomenlariga 
uygʻun ravishda M. Xaydegger (1996) (ekzisten-
sializm), H.-G. Gadamer (1998), E. Betti (2021), 
P. Rikyor (2000) kabi olimlarning falsafiy va 
huquqiy asarlarida yangi bosqichga chiqdi. 
Ayniqsa, Gadamer huquqiy matnlarni talqin 
qilish jarayonini tarixiy tajriba bilan zamona-
viy ehtiyojlarning “ufqlar qoʻshilishi” sifatida 
izohladi. Unga koʻra, huquqiy matnni tushunish 
jarayonida o‘quvchiga ham ko‘p narsa bogʻliq 
bo‘lib, uning dunyoqarash doirasi, zamonasi-
ning madaniy anʼanalari, qadriyatlari doirasida 
matnni tushunib, undagi fikrlarni uqib oladi. 
Matn yaratilgan davrdagi madaniy muhit xu-
susiyatlari matnda o‘z aksini topadi. Oʻquvchi 
matn yaratilgan muhitga qanchalik yaqin bo‘lsa, 
uni tushunishi shunchalik oson kechadi”, deyi-
ladi (bunga yaqin mulohaza F. Shleyermaxerda 
ham mavjud bo‘lib, muallif uni “tarixiy masofa” 
deb atagan) (Gadamer, 1988).

Oʻrganilgan manbalar yuridik germenev-
tikaning nazariy-metodologik asoslari falsafiy 
taʼlimotlar negizida rivojlanib borganligiga 
guvohlik beradi. Oʻrganilgan manbalar asosida 
yuridik germenevtika mazmuniga quyidagicha 
taʼrif berishimiz mumkin. Yuridik germenevtika 
– huquqiy matnlarning mazmunini anglash, talqin 
qilish va izohlashning nazariy-metodologik asos-
larini oʻrganuvchi huquqiy-falsafiy yoʻnalishdir. 
Uni huquq normalarida ifodalangan qonun chi-
qaruvchining irodasi, huquqiy tartibga solishning 
maqsadi hamda huquqiy matnning haqiqiy maz-
munini aniqlashga qaratilgan ilmiy yondashuv 
(yoki usul) deyish ham mumkin.  

Xulosa
Yuridik germenevtika bugungi  huquq naza-

riyasi, konstitutsiyaviy huquq, xalqaro huquq 
hamda sud amaliyotining muhim metodologik 
asoslaridan biri sanaladi. Huquqiy normalar 

mazmunini oʻzgaruvchan ijtimoiy voqelikka 
mos talqin qilinishi jamiyatda inson huquqla-
rining barqarorligi va adolatni taʼminlashning 
muhim sharti ekanligi hamda bu jarayonning 
muhim vositasi yuridik germenevtika ekanligi 
oʻrganilgan manbalar asosida tasdiqlandi.  
Yuridik germenevtika huquqiy matnlarni izoh-
lashning oddiy usuli emas, balki zamonaviy 
huquq nazariyasining fundamental metodologik 
asosidir. Huquqiy talqin esa yuridik germenev-
tikaning markaziy obyekti boʻlib, u huquq nor-

masini tushunish va izohlash jarayonini tashkil 
qiladi. 

Gugo Grotsiy tomonidan ishlab chiqilgan 
sharhlash metodlari yuridik germenevtikaning 
alohida ilm sohasi sifatida shakllanishiga asos 
boʻlib xizmat qildi. Bugungi kunda ham germe-
nevtik yondashuv huquqiy normalarning maz-
munini zamon talablariga mos ravishda anglash, 
huquqni bir xilda qoʻllash hamda adolat tamo-
yillarini taʼminlashda oʻz dolzarbligini saqlab 
qolmoqda.

